Перым край да Коми Республика костын ёртасьӧм йылысь АРТМӦДЧӦМ
Перым край, кодӧс петкӧдлӧ Перым крайса губернатор Виктор Фёдорович Басаргин Перым крайса Подувпуктас вылӧ подуласьӧмӧн, да Коми Республика, кодӧс петкӧдлӧ Коми Республикаса Юралысь Вячеслав Михайлович Гайзер Коми Республикаса Оланподув вылӧ подуласьӧмӧн, кодъясӧс водзӧ шуӧма «Сёрнитчысьясӧн», Россия Федерацияса Оланподув, федеральнӧй оланпастэчас, Перым крайса оланпастэчас, Коми Республикаса оланпастэчас серти, 
дінмукостса ёртасьӧмсӧ кыдзи Россия Федерацияӧс социальнӧй да экономика боксянь сӧвмӧдӧмын зэв тӧдчанатор лыддьӧмӧн,
Перым край да Коми Республика костын (водзӧ - дінмуяс) торгово-экономическӧй, научно-техническӧй, социальнӧй да культурнӧй йитӧдъяс лӧсьӧдӧм да паськӧдӧм вылӧ бур условиеяс лӧсьӧдӧмӧн,
социально-экономическӧй удж юкӧнын Перым крайса да Коми Республикаса олӧмӧ пӧртысь власьт органъяслысь ӧта-мӧдкӧд ёртасьӧмсӧ бурмӧдӧмӧн,
кырымалісны Артмӧдчӧм со мый йылысь:
1 статья
Сёрнитчысьяс сӧвмӧдӧны ассьыныс йитӧдъяссӧ Россия Федерацияса Оланподув, федеральнӧй оланпастэчас, Перым крайса оланпастэчас да Коми Республикаса оланпастэчас серти Артмӧдчӧмлысь положениеяс да сылӧн подув вылын шедӧдӧм сёрнитчӧмъяс збыльмӧдӧм могысь эскана, ӧткодь инӧда, ёртасяна, пыдди пуктана, ӧта-мӧдлы выгӧдаа, кыкнанладорсянь кывкутана принципъяс вылын.
Сёрнитчысьяс ёртасигӧн урчитӧм пӧрадок серти вермӧны кыскыны тайӧ Артмӧдчӧм збыльмӧдӧм вылӧ организацияясӧс налӧн удж котыртан да инӧд форма вылӧ видзӧдтӧг.
 2 статья
Сёрнитчысьяс паськӧдӧны ёртасьӧмсӧ экономикаын, вузасьӧмын, наукаын, йӧзӧс велӧдӧмын, культураын, искусствоын, национальнӧй политикаын, спортын, туризмын, йӧзлы юӧр сетӧмын, йӧзлысь дзоньвидзалун видзӧмын, йӧзлы социальнӧй отсӧг сетӧмын да мукӧд юкӧнын. Ёртасян балаяссӧ кутасны пӧртны олӧмӧ сёрнитчӧмъяс да артмӧдчӧмъяс подув вылын, кутшӧмъясӧс кырымаласны колана организацияяскӧд, кодъяс збыльмӧдӧны ассьыныс уджсӧ дінмуясын.
 3 статья
Сёрнитчысьяс отсалӧны лӧсьӧдны бур условиеяс овмӧс нуӧдысь субъектъяс костын, кодъяс уджалӧны дінмуясын, вузасян да экономика йитӧдъяс сӧвмӧдӧм вылӧ, на костын вузасян да экономика боксянь йитӧдъяссӧ бурмӧдӧм да выль сикасъяс лӧсьӧдӧм вылӧ.
Сёрнитчысьяс ёртасьӧны промышленнӧй производство паськӧдӧмын, сы лыдын тайӧ могъяс вылӧ суйӧрсайса уджъёртъясӧс да инвесторъясӧс корсьӧмӧн да кыскӧмӧн, наука боксянь тӧдчана технологияяс  сӧвмӧдӧмын да социальнӧй тӧдчанлуна да конкурируйтны вермысь прӧдукция вӧчӧмын. 
4 статья 
Сёрнитчысьяс кӧсйысьӧны ӧта-мӧдлы выгӧдаӧн ёртасьны да сёрнитчан условиеяс вылын сетны отсӧг Коми Республикалы, Перым крайлы да Архангельск обласьтлы Промышленносьт да инфраструктура сӧвмӧдан дінмукостса комплекснӧй уджтас бала дасьтӧм, сьӧмӧн могмӧдӧм да олӧмӧ пӧртӧм вылӧ (“БЕЛКОМУР” бала).  
 5 статья
Сёрнитчысьяс вежласьӧны юӧрӧн да удж опытӧн, кыдзи бурмӧдны   сьӧмкуд юкӧнса уджалысьяслӧн уджысь мынтысян системасӧ, а сідзжӧ бурджыка котыртны сьӧмкуд учреждениеяслысь уджсӧ.
Сёрнитчысьяс лӧсьӧдӧны да сӧвмӧдӧны ассьыныс йитӧдъяссӧ социальнӧй ёртасян принципъяс серти. Сёрнитчысьяс лӧсьӧдӧны бур условиеяс сы могысь, медым вежласьны опытӧн удж йитӧдъяс юкӧнын, кырымавны, пӧртны олӧмӧ социальнӧй да экономика юалӧмъяс кузя куимладорсянь дінму артмӧдчӧмъяс, отраслевӧй артмӧдчӧмъяс да коллективнӧй сёрнитчӧмъяс, сетны отсӧг Перым крайлӧн да Коми Республикалӧн олӧмӧ пӧртысь власьт лӧсялана органъяс костын йитӧдъяссӧ сӧвмӧдӧмын.
 6 статья
Выставкаяс да ярмангаяс уджӧн веськӧдлӧм могысь Сёрнитчысьяс вежласьӧны юӧръясӧн сы йылысь, кыдзи котыртны да нуӧдны дінмуясын дінмукостса да войтыркостса выставкаяс да ярмангаяс, да кыскӧны сэні участвуйтӧм вылӧ дінмуясын уджалысь вузӧс вӧчысьясӧс, стрӧитчан компанияясӧс, проектнӧй организацияясӧс.
7 статья 
Сёрнитчысьяс лӧсьӧдӧны наука, инновация да инвестиция удж сӧвмӧдӧм вылӧ бур условиеяс инӧд, экономика боксянь, удж котыртӧмын, отсалӧны лӧсьӧдны дінмуясын наука, инновация да инвестиция удж нуӧдысь субъектъяслы ӧта-мӧдныскӧд быд боксянь йитӧдъяс. 
Сёрнитчысьяс кӧсйысисны ёртасьны естественнӧй да общественнӧй наукаын фундаментальнӧй да прикладнӧй туялӧмъяс паськӧдӧмын. Сёрнитчысьяс кутасны быд боксянь отсавны, медым ӧта-мӧдныскӧд ёртасисны дінмуяслӧн наукаса учреждениеяс да вылыс тшупӧда велӧдан заведениеяс. 
8 статья 
Сёрнитчысьяс кыкнанныслы выгӧдаӧн ёртасьӧны, вежласьӧны юӧрӧн да удж опытӧн машиностроение, кокни промышленносьт да вӧрӧн вӧдитчан юкӧнын (вӧр пыдісянь переработайтӧм, шоныд да электрическӧй энергия вӧчӧм вылӧ ломтас пыдди вӧр лэдзан да вӧр переработайтан колясъясӧн вӧдитчӧмсӧ ыдждӧдӧм).
 9 статья
Сёрнитчысьяс ёртасьӧны, вежласьӧны юӧрӧн да удж опытӧн вӧр-ва гӧгӧртас видзӧмын, экология безопасносьтӧн могмӧдӧмын да вӧр-ваӧн колана ногӧн вӧдитчӧмын, торъя ёна видзан вӧр-ва мутас лӧсьӧдӧмын да уджӧдӧмын, ва объектъяс видзӧмын.
 10 статья
Сёрнитчысьяс вежласьӧны юӧрӧн туйвывса удж нуӧдӧмын, а сідзжӧ отсалӧны туй овмӧс объектъяс стрӧитӧмын, выльмӧдӧмын, капитальнӧя дзоньталӧмын, дзоньталӧмын да видзӧмын выль технологияяс пыртігӧн котыртны уджсӧ, сетӧны консультацияяс да методика боксянь отсӧг.
Сёрнитчысьяс ёртасьӧны Сёрнитчысьяслӧн каръяс костын веськыд авиация йитӧд котыртӧмын.
 11 статья
Сёрнитчысьяс сӧвмӧдӧны ёртасьӧмсӧ электроннӧй правительство лӧсьӧдӧмын да юӧрӧн вежласьӧм сӧвмӧдӧмын.
 12 статья
Сёрнитчысьяс отсалӧны сӧвмӧдны туризм дінмуясса вӧр-ва, культура вынйӧрӧн, историческӧй озырлунӧн вӧдитчӧм вылӧ бур условиеяс лӧсьӧдӧмӧн.  
Сёрнитчысьяс туризмын кутасны ёртасьны татшӧм туйвизьяс серти:
туризм прӧдуктъяс юӧрӧн да реклама отсӧгӧн вӧзйӧм;
туризмлысь, сы лыдын сиктса туризмлысь, инфраструктурасӧ бурмӧдӧм;
культурно-событийнӧй туризм сӧвмӧдӧм;
войтыркостса стандартъяс серти гӧсьтъясӧс примитӧм;
да мукӧд туйвиз серти.
 13 статья
Сёрнитчысьяс сӧвмӧдӧны волысьӧмъяссӧ да йитӧдъяссӧ мортӧс ёнмӧдан да спорт юкӧнын, сетӧны позянлун дінмуса спортсменъяслы да спортивнӧй командаяслы участвуйтны официальнӧй физкультурнӧй да спорт мероприятиеясын.
Сёрнитчысьяс вежласьӧны дінмуясын официальнӧй физкультурнӧй да спорт мероприятиеяс нуӧдӧм йылысь юӧрӧн.
14 статья 
Сёрнитчысьяс вежласьӧны юӧрӧн да удж опытӧн сы кузя, кыдзи олысьяслы социальнӧй отсӧг сетан дінму органъяс збыльмӧдӧны канму политика социальнӧя сӧвмӧдан комплекснӧй мытшӧдъяс бырӧдӧм кузя, канмусянь кутшӧм отсӧг сетӧны гӧля олысь гражданалы, кутшӧм социальнӧй мераяс эмӧсь торъя категория гражданалы, кутшӧм социальнӧй гарантияяс сетӧны челядя семьяяслы, кыдзи мунӧ удж опека да попечительство юкӧнын, кыдзи социальнӧя могмӧдӧны олысьясӧс.
 15 статья
Сёрнитчысьяс отсалӧны ёнмӧдны да сӧвмӧдны культура боксянь ёртасьӧмсӧ уджсикасӧ велӧдан юкӧнын, театральнӧй, концертнӧй уджын, музей да библиотека уджын, йӧзкост творчествоын да декоративно-прикладнӧй искусствоын.
Сёрнитчысьяс ёртасьӧны Россия Федерацияса войтырлӧн культура наследие объектъяс (история да культура памятникъяс) канмусянь дӧзьӧритан, видзан, наӧн вӧдитчан да налысь тӧдчанлунсӧ паськӧдан юкӧнын.
16 статья 
Сёрнитчысьяс отсалӧны ёртасьны Перым крайын да Коми Республикаын йӧзлысь дзоньвидзалун видзан учреждениеяслы татшӧм туйвизьяс серти:
кутӧны йитӧд да вежласьӧны кужанлунӧн йӧзлысь дзоньвидзалун видзан учреждениеяс костын;
сетӧны федеральнӧй сьӧмкуд тшӧт весьтӧ вылыс технологияа медицина отсӧг Россия Федерацияса гражданалы вылыс технологияа медицина отсӧг сетӧм вылӧ канму задание збыльмӧдӧмын;
йӧзлысь дзоньвидзалун видзан медтӧдчана мытшӧдъяс кузя нуӧдӧны ӧтувъя конференцияяс, семинаръяс.
17 статья 
Сёрнитчысьяс ёртасьӧны том йӧз да семья кузя канму политикаын, вежласьӧны удж опытӧн сылӧн верктуя туйвизьяс серти, юӧртан да методика материалъясӧн, сы лыдын ӧтуввез-ресурсъяс отсӧгӧн,  отсалӧны участвуйтны том йӧзлы уна сикас мероприятиеясын.
 18 статья
Сёрнитчысьяс ёртасьӧны национальнӧй канму политика олӧмӧ пӧртӧмын, вежласьӧны кужанлунӧн сылӧн верктуя туйвизьяс серти, сы лыдын финн-йӧгра ёртасьӧм сӧвмӧдӧмын, юӧртан да методика материалъясӧн, отсалӧны участвуйтны Перым крайын да Коми Республикаын олысьяслы Сёрнитчысьясӧн нуӧдӧм мероприятиеясын.
19 статья 
Сёрнитчысьяс кыкнанныс кутасны видлавны шыӧдчӧмъяс, кутшӧмъясӧс вермас сетны мӧд Сёрнитчысьыс тайӧ Артмӧдчӧмлӧн юалӧмъяс серти, кутасны лӧсьӧдны колана условиеяс лӧсялана консультацияяс нуӧдӧм вылӧ.
 20 статья
Тайӧ Артмӧдчӧмыс вынсялӧ сійӧс вынсьӧдан лунсянь «Россия Федерацияса субъектъяслӧн оланпас пыртысь (бӧрйӧм) да олӧмӧ пӧртысь канму власьт органъяс котыртан ӧтувъя принципъяс йылысь» Федеральнӧй оланпасӧн урчитӧм пӧрадок серти да вына вит во чӧж, сы бӧрын быд во автоматическӧя нюжӧдсьӧ ӧти во вылӧ, Сёрнитчысьяс пиысь некоднанныс кӧ оз кӧсйыны дугӧдны тайӧ Артмӧдчӧмсӧ сылӧн кадколаст помасьтӧдз 3 тӧлысьысь оз сёрджык индӧм Федеральнӧй оланпасӧн урчитӧм пӧрадок серти.
21 статья 
Артмӧдчӧмӧ вермӧны пыртны содтӧдъяс да вежсьӧмъяс, кутшӧмъясӧс оформитӧны лӧсялана документъясӧн да кодъясӧс кырымалӧны Сёрнитчысьяслӧн уполномочитӧм петкӧдлысьяс.
 22 статья
Тайӧ Артмӧдчӧмлысь положениеяс збыльмӧдӧм могысь Сёрнитчысьяс вермӧны лӧсьӧдны ӧтувъя уджалан органъяс (уджалан котыръяс, комиссияяс), а сідзжӧ дасьтыны да примитны ӧтувъя уджалан документъяс (сёрнигижӧдъяс, мероприятиеяслысь уджтасъяс).
 23 статья
Тайӧ Артмӧдчӧм вынсялан кадпассянь воштӧ вынсӧ Перым обласьтса Администрация, Коми Республикаса Веськӧдлан котыр да Коми-Перым асшӧрлуна кытшса Администрация костын ёртасьӧм йылысь сёрнитчӧм, кодӧс вӧлі кырымалӧма 2011 вося рака тӧлысь 11 лунӧ.
Сёрнитчӧмлӧн вын вошӧмыс, мый индӧма тайӧ статьяса медводдза абзацын, оз дугӧд Перым обласьт, Коми Республика да Коми-Перым асшӧрлуна кытш костын водзын шедӧдӧм сёрнитчӧмъяс кузя ёртасьӧмсӧ, а сідзжӧ оз торк контрактъяс, уджтасъяс да проектъяс серти кӧсйысьӧмъяссӧ, кутшӧмъяс збыльмӧдсисны сылӧн вына кадколаст дырйи да эз помасьны сылӧн вын помасьӧм бӧрын. 
Кырымалӧма Сыктывкарын 2013 вося урасьӧм тӧлысь 26 лунӧ кык экземплярӧн, кодъяслӧн выныс ӧткодь, быд Сёрнитчысьлы ӧтиӧн.

